
Uqalimaariuqsaniq | Level 12
Uqalimaariuqsaniq is an Inuktitut reading program developed in Nunavut. This program is based on language-
acquisition research from around the world. Uqalimaariuqsaniq is a sequential and progressive Inuktitut reading 
program that supports students in their development from emergent to fluent readers.

Book details
Level: 12      
Text type: Fiction, realistic, story told in the form of personal messages/letters
Subjects/themes: Moving to a new community to help Anaanatsiaq, friendships, changes in a family, elders, traditional knowledge
Key features: 40 pages, story told in personal messages (like letters) sent by one friend to another, first-person point of view, quoted  
dialogue, illustrations



ᐊᓈᓇᑦᓯᐊᑉ ᐃᒡᓗᖕᒐ 

ᑎᑎᕋᖅᑐᖅ ᔩᓚ ᔮ

ᑎᑎᖅᑐᒐᖅᑐᖅ ᐋᕐᒥᓐ ᑲᕆᒻᓗ 



ᔫᑕᓃᖕᒐᐃ,

ᐅᒃᐱᕈᓱᖕᒋᑦᑐᖓ ᐸᖕᓂᖅᑑᒧᑦ ᓄᒃᑎᕋᑦᑕ! ᐊᓈᓇᑦᓯᐊᕋ 
ᓂᖕᒋᐅᖅᑯᐊᖅᐸᓪᓕᐊᓕᕐᒪᑦ ᐃᑲᔪᖅᑕᐅᔭᕆᐊᖃᖅᐹᓪᓕᖅᑐᓂᓗ 
ᐃᒡᓗᖕᒐᓂ. ᐃᓐᓇᑐᖃᐅᓗᐊᓕᕐᒪᑦ ᐃᒡᓗᓕᑑᔭᕆᐊᒃᓴᖅ, 
ᓄᒃᑎᓚᐅᖅᑐᒍᑦ ᐃᑲᔪᕆᐊᖅᑐᒍ. ᐊᓈᓇᑦᓯᐊᕋ 
ᑕᑯᓇᓵᖅᑖᓗᒋᓕᓚᐅᕋᒃᑯ. ᐃᖅᑲᐅᒪᔪᖕᒐ ᑏᑐᖅᑐᐊᓘᕙᒃᑐᑕ 
ᐊᒻᒪ ᐸᓚᐅᒑᕐᒥᒃ ᐳᓛᕆᐊᕌᖕᒐᑦᑎᒍᑦ.

	 ᖁᕕᐊᑦᑕᒍᑎᒋᖕᒋᑦᑎᐊᖅᑕᕋ ᑕᒪᓐᓇ. ᕼᐋᑭᕆᐊᖃᑦᑕᕐᓂᕋ 
ᐊᓐᓂᑭᑦᑐᕐᕕᖕᒥ ᑭᖑᓂᖃᓈᕐᓂᐊᖅᑕᕋ, ᐊᒻᒪᓗ ᐱᖖᒍᐊᕐᕕᖕᒥ 
ᐱᖖᒍᐊᕈᓯᑖᖅᑲᐅᒐᓚᐃᑦ ᐱᖖᒍᐊᖅᐸᒃᑕᕗᑦ. ᐊᖅᑯᒻᒥ 
ᕼᐋᑭᖃᑦᑕᕐᓂᕗᑦ ᑭᖑᓂᖃᕐᓂᖅᐸᐅᓂᐊᖅᑐᖅ. ᐱᖖᒍᐊᕆᐊᖓ 
ᖁᕕᐊᒋᓂᖅᐹᕋ ᐱᖃᑎᒋᓪᓗᑎᑦ ᐱᖃᑎᕗᓪᓗ. ᑕᕝᕙᓕ ᓄᑖᓂᒃ 
ᐱᖃᑎᑖᖕᒋᑦᑐᐊᓘᒍᒪ? ᑎᑎᕋᕐᕕᒋᑲᑕᖃᑦᑕᕐᓂᐊᖅᐸᖖᒐᐃ?

	 ᖁᔭᓐᓇᒦᒃ ᖃᐃᓚᐅᕋᕕᑦ ᐊᐅᓪᓚᓛᕐᓂᕋ 
ᓇᓪᓕᐅᓐᓂᖅᓯᐅᕈᑕᐅᑎᓪᓗᒍ ᐲᑦᓴᑐᖅᑐᑕ ᐃᓕᓐᓂᐊᕐᕕᖕᒥ 
ᐱᓇᓱᐊᕈᓯᕆᓚᐅᖅᑕᑦᑎᓐᓂ! ᖁᕕᐊᓇᓚᐅᖅᑐᖅ 
ᓂᕆᐅᖖᒋᓈᖅᑕᐅᓪᓗᖕᒐ ᐊᓈᓇᒃᑯᑎᖕᓂ.
	 ᐃᖃᓗᐃᑦ ᑭᖑᓂᖃᓈᖅᑕᕋ. ᐊᖅᑯᒻᒥ 
Hᐋᑭᖖᒍᐊᖃᑎᒋᔪᒪᓪᓕᖅᑖᓗᒋᒋᒃᑭᑦ ᒫᓂ  
ᐊᔪᖅᓯᐅᖅᑲᔪᑑᖏᓪᓗᖓ! ᐊᑖᑕᒐ ᐊᖑᓇᓱᒋᐊᕐᓂᐊᖅᑐᖅ 
ᓂᕆᔭᒃᓴᑦᑎᓐᓂᑦ ᓂᕆᕕᔾᔪᐊᓛᕋᑦᑕ ᐱᓇᓱᐊᕈᓯᐅᑉ ᓄᖖᒍᐊᓂᑦ. 
ᒪᒪᓛᖅᐸᓪᓚᐃᔪᑦ, ᑭᓯᐊᓂ ᖁᕕᐊᑦᑕᓗᐊᖏᑦᑐᖕᒐ. 
ᐊᑲᐅᓯᕚᓪᓕᕐᓂᐊᖅᑐᒃᓴᐅᔫᒐᓗᐊᖅ.

ᑕᐃᒪ,
ᒫᑯᓯᒥᑦ

ᔫᑕᓃᖓᐃ,

ᐊᓈᓇᑦᓯᐊᒃᑯᑎᓐᓃᖏᓐᓇᕈᔪᒃᑐᖓ, ᑎᒍᒥᐊᕆᐊᓕᖕᓂᒃ 
ᐱᖖᒍᐊᕈᑎᑦᑐᖓ. ᐅᓪᓘᑉ ᐃᓚᖓᓐᓂ, ᐊᓈᓇᑦᓯᐊᕐᒪ 
ᓂᐅᕕᕐᕕᖕᒨᖅᑎᔪᒑᖓ ᐊᐃᒃᓯᖅᑎᑦᑐᓂᖓ ᐱᔪᒪᔭᖓᓂᒃ. 
ᐱᕈᖅᑐᕕᓂᕐᓂᒃ ᓰᕐᓇᖏᑦᑐᓂᒃ ᓂᕆᓕᕈᑦᑕ ᓂᕆᓂᐊᖅᑕᑦᑎᓐᓂᒃ. 
ᐱᕈᖅᑐᕕᓃᑦ ᓰᕐᓇᖏᑦᑐᑦ ᒪᒪᕆᖏᒻᒪᕆᒃᑕᒃᑲ. 
ᐱᙳᐊᕈᑎᒍᓐᓃᒻᒪᕆᒋᐊᖃᔪᔪᖓ ᑖᒃᓱᒧᖓᕈᓗᒃ! ᓈᒻᒪᖏᑦᑐᐊᓗᒃ. 
ᐊᓃᖖᒍᐊᕆᐊᖅᑐᖁᖃᑦᑕᕐᒥᒑᖕᒐ ᐱᖃᑎᑖᕆᐊᖅᑐᖁᓪᓗᓂᖓ. 
ᑭᓯᐊᓂ ᐱᖏᒐᒃᑐᖓ ᐱᐅᒋᔭᐅᔾᔮᓱᕆᓇᖓ. 

ᑕᐃᒪ,
ᒫᑯᓯᒥᑦ

ᔫᑕᓃᖓᐃ,

ᖃᓄᐃᓕᖅᑲ ᐃᖃᓗᖕᓂ? ᐊᖅᑯᒻᒥ ᕼᐋᑭᖖᒍᐊᖅᑐᐊᓘᕙᒃᐱᓯ?
	 ᐅᖓᓕᐊᓂᐅᓚᐅᖅᑐᖅ, ᐊᓈᓇᑦᓯᐊᕐᒪ ᖃᐅᔨᒻᒪᖓ 
ᖁᕕᐊᓱᖏᑦᑐᖓ, ᐅᓂᒃᑲᐅᑎᓚᐅᕌᖓ ᖃᓄᖅ ᐊᓈᓇᒃᑯᖏᑦ 
ᐊᓈᓇᑦᓯᐊᒃᑯᖏᓪᓗ ᐃᓅᕙᔪᒻᒪᖔᑕ. ᐊᑕᐅᓯᖅ ᐅᓂᒃᑳᖓ 
ᐱᒃᑯᓇᖅᑐᐊᓘᔪᔪᖅ.
	 ᐊᓈᓇᑦᓯᐊᒃᑯᖏᑦ ᐃᒡᓗᒥᐅᑕᐅᕙᒃᑐᕕᓃᑦ ᐊᐳᒻᒥ 
ᖃᕐᒪᓂᒡᓗ ᐅᑭᐅᒃᑯᑦ, ᐊᐅᔭᒃᑯᓪᓗ ᑐᐱᕐᒦᒃᐸᑦᑐᑎᒃ ᓇᖕᒥᓂᖅ 
ᓴᓇᔭᕕᓂᖏᓐᓂᒃ ᕿᓯᖕᓂᒃ. 

	 ᐅᖃᐅᑎᓚᐅᕐᒥᒑᖓ ᓂᐅᕕᕐᕕᖃᕐᓂᖏᑦᑐᑦ 
ᓂᕿᑖᕐᕕᒃᓴᒥᓐᓂᒃ, ᐊᖑᑏᑦ ᐊᖑᓇᓱᒋᐊᖃᖅᐸᒃᑐᕕᓃᑦ 
ᐃᖃᓗᓂᒡᓗ ᓂᕿᒋᓂᐊᖅᑕᖏᓐᓂᒃ ᐃᓚᖏᑕ ᐱᖃᑎᖏᑕᓗ. 
ᐊᑖᑕᒐ ᑕᐃᒪᐃᒃᐸᖕᒪᑐᑲᓴᒃ ᒫᓐᓇ!
	 ᐊᖑᑏᑦ ᐊᖑᓇᓱᒃᑐᑎᒃ, ᐊᕐᓇᐃᓪᓗ ᕿᑐᒃᑐᒐᓕᕆᓪᓗᑎᒃ 
ᐆᒪᔪᖅᑕᖏᓐᓂᒃ. ᐊᖑᑕᐅᔪᓕᒫᑦ ᐸᔪᒍᑕᐅᓪᓗᑎᒃ ᐃᓚᒌᓐᓄᑦ 
ᐱᖃᑎᖏᓐᓄᓪᓗ ᓄᓇᖅᑲᑎᖏᓐᓄᓪᓗ. ᐊᕐᓇᐃᑦ ᕿᑐᒃᑐᒐᕐᓂᒃ  
ᐱᕈᓐᓇᐃᓪᓗᑎᒃ, ᐸᓂᖅᑎᑦᑎᓪᓗᑎᒃ, ᕿᑐᒻᒪᒃᓴᐃᓪᓗᑎᒃ, 
ᐊᓐᓄᕋᔾᔨᐅᖅᐸᒃᑐᑎᒡᓗ. ᐊᒡᓛᑦ ᐆᒪᔪᐃᑦ ᓴᐅᓂᖏᑦ 
ᐱᖖᒍᐊᕆᔭᐅᕙᒃᑐᑎᒃ ᐅᕝᕙᓘᓐᓃᑦ ᐃᒋᕐᕈᑎᓕᐊᖑᕙᒃᑐᑎᒃ!

	 ᐊᓈᓇᑦᓯᐊᒃᑯᖏᑦ ᓴᖅᐱᓖᑦ ᐅᖅᓱᖏᓐᓂᒃ ᐊᑐᖅᑐᑎᒃ 
ᖁᓪᓕᖏᓐᓂᒃ ᖃᐅᒪᖃᖅᐸᒃᑐᕕᓃᑦ ᐅᖅᑰᔾᔪᑎᒋᓪᓗᒋᓪᓗ, 
ᓂᖅᑎᐅᕈᑎᒋᓪᓗᒋᓪᓗ.
	 “ᓇᖑᑦᑎᖃᑦᑕᕐᓂᖏᑦᑎᐊᖅᑐᑦ; ᓂᕆᖃᑦᑕᖏᑕᖏᑦ 
ᕿᒻᒥᓅᖅᐸᒃᑐᒋᑦ,” ᐊᓈᓇᑦᓯᐊᕐᒪ ᐅᖃᐅᑎᓚᐅᕌᖓ, ᖁᖓᑦᑐᓂ.
	 ᐊᓈᓇᑦᓯᐊᒃᑯᖏᓐᓂ ᐅᐱᒍᓱᓪᓚᕆᒃᑐᕕᓂᐅᕙᓗᒃᑐᖅ! 
ᐱᔭᕇᕐᒪᑦ ᐃᑲᔪᓚᐅᖅᑕᕋ ᓂᖅᑎᐅᕐᕕᖕᒥ ᑏᓕᐅᕈᑎᓪᓗᒍ 
ᐊᒻᒪ ᐸᓚᐅᒑᕐᒥᒃ. ᖁᕕᐊᒋᓚᐅᖅᑕᕋ ᐅᓂᒃᑳᖓ, ᐊᒻᒪᑦᑕᐅ 
ᖁᕕᐊᒋᓂᐊᖅᑐᒋᓚᐅᕐᒥᔭᕋ ᐃᓕᖕᓄᑦ.

ᑕᐃᒪ, 
ᒫᑯᓯᒥᑦ

ᔫᑕᓃᖓᐃ,

ᐊᓈᓇᑦᓯᐊᕐᒪ ᐊᖑᓚᐅᕌᖓ ᐃᒡᓗᒋᔭᐅᔪᒥᒃ ᒥᓪᓗᖅᑎᓪᓗᖓ. 
ᓱᕋᐃᓇᓱᓚᐅᖏᑦᑐᖓ ᐃᒡᓗᒥᒃ; ᐃᕿᐊᖖᒍᑐᐃᓐᓇᓚᐅᖅᑐᖓ!
	 “ᐱᕋᔭᒐᓱᒃᐸᖏᓪᓗᑎᑦ,” ᐅᖃᐅᑎᓚᐅᕌᖓ.
	 ᐃᒃᐱᒍᓱᒃᑎᐊᖃᑦᑕᖁᓚᐅᕌᖓ. ᐅᖃᓚᐅᖅᑐᖅ ᐃᓅᖃᑎᕕᑦ 
ᐱᖁᑎᖏᓐᓂᒃ ᓱᕋᐃᒍᕕᑦ, ᐱᖁᑎᑎᑦ ᓱᕋᒃᑕᐅᖃᑦᑕᕐᓂᐊᕐᒥᔪᑦ! 
ᑎᒡᓕᒐᕈᕕᓪᓗ, ᑯᑭᓕᖏᐊᑦᑎᐊᑉ ᑎᒍᒐᔭᕌᑎᑦ ᓴᒃᑯᖏᓪᓗᓂᑎᓪᓗ 
ᖃᐃᔪᖃᕋᓱᐊᕐᓂᖓᓂᑦ, ᐊᖑᔭᐅᓗᑎᓪᓗ! ᖃᓄᑎᒋ ᑲᑉᐱᐊᓇᖅᑲ?

ᑕᐃᒪ,
ᒫᑯᓯᒥᑦ

ᔫᑕᓃᖕᒐᐃ,

ᐳᓛᕆᐊᓛᖅᐸᖖᒐᑐᖅ ᒫᓐᓇᑦᑎᐊᖅ ᐸᖕᓂᖅᑑᒧᑦ! 
ᐱᖃᑎᑖᖅᓯᒪᓕᖅᑐᖓ. ᐱᐅᒋᒐᔭᖅᐸᓪᓚᐃᔭᑎᑦ!
	 ᐅᓪᓗᑦᑎᐊᕚᓘᖅᑲᐅᔪᖅ ᐅᓪᓗᒥ. ᓯᔾᔭᒨᖅᑲᐅᔪᒍᑦ, 
ᓄᑲᑉᐱᐊᒐᓴᐃᑦ ᒪᐅᔭᕋᓕᖅᑲᐅᔪᑦ! ᒪᐅᔭᕋᖅᑲᐅᔪᑦ ᓯᑯᒥᑦ 
ᓯᑯᒧᑦ. ᖁᕕᐊᑦᑕᒃᓯᒪᖅᑲᐅᔪᑦ ᐃᒡᓚᕋᓚᒃᑐᑎᒃ ᒪᐅᔭᕋᖅᑐᑎᒃ. 
ᖁᕕᐊᓇᕈᓇᖅᑐᐊᓘᖅᑲᐅᔪᖅ! ᓯᕘᕋᕈᔪᖅᑲᐅᒐᓗᐊᖅᑐᖓ 
ᓯᕗᓪᓕᕐᒥ, ᑭᓯᐊᓂ ᒪᐅᔭᕋᖃᑕᐅᓇᓱᓕᖅᑲᐅᔪᖓᑦᑕᐅᖅ!

	 ᐱᖓᓱᐊᖅᑎᖅ ᐊᓪᓗᖅᑲᐅᔪᖓ, ᑕᐃᒪ ᓄᓇᒨᖅᑐᖓ. 
ᑕᐃᒪ ᐱᖃᑎᑖᕐᒪ ᐃᓚᖓᑦ ᐃᒫᖅᑲᐅᔪᖅ! ᓯᑯ ᕿᒡᒋᕐᕕᒋᔭᖓ 
ᑎᓯᓗᐊᖅᑲᐅᖏᒻᒪᑦ. ᕿᒡᒋᕐᒪᑦ, ᒪᕐᕈᐃᓕᖅᑲᐅᔪᖅ! 
ᑲᑉᐱᐊᓇᖅᑐᐊᓘᖅᑲᐅᔪᖅ! ᐃᒻᒥᓂᒃ ᖃᑭᔪᓐᓇᖅᓯᕈᓪᓘᔭᖅᑲᐅᔪᖅ 
ᐳᐃᔾᔭᖅᑐᓂ, ᑭᓯᐊᓂ ᐆᓕᒃᑐᕕᔾᔪᐊᕌᓘᖅᑲᐅᔪᖅ. ᑭᖑᓂᐊᒍᑦ 
ᐊᖏᕐᕋᐅᑎᓕᖅᑲᐅᔭᕗᑦ. ᐊᑭᓕᕇᖕᒪᑎᒃ ᐃᒡᓗᕗᒃ, 
ᐊᖏᕐᕋᑦᑎᐊᕋᓗᐊᕐᒪᖕᒑᑦ ᖃᐅᔨᒪᒋᐊᖅᑲᐅᔭᕋ. 
	 ᑲᑉᐱᐊᓇᖅᑐᐊᓘᖅᑲᐅᔪᖅ, ᑭᓯᐊᓂ ᖁᕕᐊᑦᑐᖓ 
ᐊᖏᕐᕋᑦᑎᐊᕐᒪᑦ.

	 ᐊᖏᕐᕋᕋᒪ, ᐊᓈᓇᑦᓯᐊᕋ ᐅᖃᐅᑎᖅᑲᐅᔭᕋ ᓯᑯᒥ 
ᖃᓄᐃᓕᔪᖃᖅᑲᐅᒻᒪᖕᒑᑦ. ᓴᓗᒻᒪᖅᓴᐃᓚᐅᖅᑐᓄᒃ 
ᒪᒃᑖᖅᑐᖃᑎᒌᖅᑲᐅᔪᒍᒃ. ᐅᓂᒃᑲᐅᑎᖅᑲᐅᒑᖓ ᖃᓗᐸᓖᑦ 
ᒥᒃᓵᓄᑦ.
	 ᐅᖃᖅᑲᐅᔪᖅ, “ᑕᐃᒃᓱᒪᓂᒃ, ᐊᖑᑎᑕᖃᓚᐅᖅᓯᒪᔪᖅ 
ᐱᖃᑎᖕᒋᓪᓗ ᒪᕐᕉᒃ. ᒪᐅᔭᕋᖅᑐᕕᓂᐅᓪᓗᑎᒃ ᖃᔭᓕᐊᕋᓱᐊᖅᑐᑎᒃ.” 
ᐱᖃᑎᖓᑕ ᐊᐃᑉᐸᖓ ᐱᔭᕕᓂᖅᖃᓗᐸᓕᖕᒧᑦ! ᐊᓈᓇᑦᓯᐊᕋ 
ᐅᖃᖅᑐᓂ, “ᖃᓗᐸᓖᑦ ᑕᕆᐅᕐᒥᐅᑕᐃᑦ ᐆᒪᔪᑦ ᓱᕈᓯᕐᓂᒃ ᒥᑎᔭᒥ 
ᓴᓇᓯᒪᔪᒥᒃ ᐊᒪᐅᑎᒥᓅᖅᓯᔪᒪᔪᑦ. ᓱᕈᓯᕐᓂᒃ ᐃᒪᐅᑉ  
ᐃᖅᑲᖓᓅᖅᓯᔪᒪᔪᑦ ᐱᖖᒍᐊᖃᑎᖃᕐᓂᐊᕐᒪᑕ ᑕᐃᒪᓗ ᓂᕆᓗᒍ.” 
ᐊᔭᐃᕌᓗᓪᓕᑭᐊᖅ!

	 ᑕᐃᒪᐃᒃᑲᓗᐊᖅᑎᓪᓗᒍ, ᐊᓈᓇᑦᓯᐊᕋ ᓇᓗᓇᐃᕆᒋᐊᖅᑲᐅᒻᒥᔪᖅ 
ᖃᓗᐸᓕᖕᒧᑦ ᐱᔭᐅᒍᕕᑦ ᐊᒪᐅᑎᖓᓅᖅᑕᐅᓗᑎᑦ, 
ᐲᓚᐅᖅᓯᒪᔾᔮᖏᑦᑐᑎᑦ ᐃᓗᐊ ᖁᐊᓴᐅᓗᐊᕐᒪᑦ.
	 “ᐅᓂᒃᑲᐅᑎᕙᒋᑦ ᑖᒃᓱᒥᖓ, ᒫᑯᓰ, 
ᐅᔾᔨᖅᓱᑦᑎᐊᖃᑦᑕᕐᓂᐊᕋᕕᑦ,” ᐅᖃᐅᑎᕚᖓ.
	 ᐃᓛᖃᐃ ᐅᓂᒃᑳᖅ ᖃᓗᐸᓖᑦ ᒥᒃᓵᓅᖓᔪᖅ ᓱᕈᓯᕐᓂᒃ 
ᐃᒫᓅᖅᑎᑦᑎᑦᑕᐃᓕᔾᔪᑎ. ᐅᔾᔨᖅᓱᕐᓂᖅᓴᐅᓂᐊᓕᖅᑐᖓ. 
ᓇᓪᓕᕐᓂᖅᐸᑦ. 
	 ᑕᐃᒻᒪᑲᓚᐅᖅ!

ᑕᐃᒪ,
ᒫᑯᓯᒥᑦ

ᔫᑕᓃᖕᒐᐃ,

ᐅᒥᐊᖅᑐᑦᑕᖅᓯᓐᓇᓕᓚᐅᖅᑐᒍᑦ ᐱᓇᓱᐊᕈᓯᐅᑉ 
ᓄᖖᒍᕆᑯᑖᒃᑎᓪᓗᓂᐅᒃ! ᖁᕕᐊᓇᖅᑐᐊᓘᓚᐅᖅᑐᖅ; 
ᐅᓂᒃᑲᐅᑎᔪᒪᔭᒋᑦ ᖃᓄᐃᓐᓂᕆᓚᐅᖅᑕᓕᒫᑦᑎᓐᓂ, 
ᐊᑐᐃᓐᓇᕈᓕᕆᑦ ᑎᑎᖅᑲᐅᓯᐊᑯᑖᕆᓂᐊᖅᑕᕐᓄᑦ! 
	 ᐊᓈᓇᑦᓯᐊᕋ ᐃᑲᔪᓚᐅᖅᑕᕋ ᐅᒥᐊᖅ ᐅᓯᓕᖅᓱᖅᑐᒍ. 
ᐱᐅᓪᓚᕆᓚᐅᖅᑐᖅ! ᐸᕐᓇᒃᑎᓚᐅᕌᖓ: ᑐᐱᕐᒥᒃ ᓴᓇᐅᒐᖓᓂᒃ, 
ᓱᐴᔫᖅ, ᐊᓐᓄᕌᒃᑲᓐᓃᑦ, ᐊᐅᒻᒥᑏᑦ, ᓂᖅᑎᐅᕈᑏᑦ, ᓂᖀᑦ, 
ᐊᒻᒪᓗ ᓲᖃᐃᒻᒪ, ᐃᒋᕐᕈᑏᑦ ᐊᒻᒪ ᓱᓇᒃᑯᑖᑦ.
	 ᐃᖏᕐᕋᓯᒐᑦᑕ, ᐊᓈᓇᑦᓯᐊᑉ ᕿᕕᐊᖅᑐᓂᖓ 
ᐅᖃᐅᑎᓚᐅᕌᖓ, “ᓇᑦᑎᕆᐅᕐᓂᐊᖅᑐᑎᑦ!”
	 ᖁᕕᐊᓱᒃᑎᐊᖅᑐᖓ! 

	 ᓇᑦᑎᕆᐅᑐᐃᓐᓇᕆᐊᖃᓕᓚᐅᖅᑐᖓ! ᐃᒪᖅ 
ᐅᖅᓱᐊᑦᑎᐊᖅᑐᓂ ᑕᑯᓗᒍ, ᖃᖅᑲᐃᑦ ᑕᕐᕋᓕᔮᑦᑎᐊᓚᐅᖅᑐᑦ 
ᐃᒫᓂ! ᐊᑯᓂᐅᑎᓐᓇᒍ, ᐊᑖᑕᒪ ᖁᑭᐅᑎ 
ᐊᑐᐃᓐᓇᕈᖅᓯᒪᖁᓕᓚᐅᖅᑕᖓ; ᓇᑦᑎᖅᓯᒐᒥ!
	 ᐊᑖᑕᒪ ᐅᖃᐅᑎᓚᐅᕌᖓ ᑐᐊᕕᖁᓪᓗᓂᖓ ᓇᑦᑎᖅ 
ᖃᒡᓕᖕᒪᑦ. ᑕᐃᒪ ᓇᑦᑎᖅ ᐳᐃᓪᓗᓂ ᐅᒥᐊᑦᑕ ᖃᓂᒋᔮᓂ. 
ᐊᑐᐃᓐᓇᕈᕋᒪ, ᓇᑦᑎᖅ ᖁᑭᐊᓕᖅᑐᒍ, ᖁᑭᑦᑕᕋᑕᖅᑐᒍ! 
ᐊᓈᓇᑦᓯᐊᑉ ᐅᐱᒋᔮᓗᒋᓪᓗᓂᖓ. ᐅᐱᒋᕕᖖᒐᑦᑕᐅᖅ?  
ᖁᕕᐊᒋᒐᔭᖅᑕᐃᑦ!

	 ᑭᖑᓂᐊᒍ, ᓄᓈᖅᑐᑕ ᑐᐱᖅᑐᑕ. ᐊᑖᑕᒪᓗ ᓇᑦᑎᖅᑲᐅᔭᕋ 
ᐱᓚᒃᑐᓂᐅᒃ, ᐊᓈᓇᑦᓯᐊᕐᒪᓗ ᓂᕿᖓ ᐆᔪᓕᐅᕐᕕᒋᓪᓗᓂᐅᒃ. 
ᑕᑯᓐᓇᖅᑲᐅᔪᖓ ᖃᐅᔨᒪᓛᕋᒪ ᖃᓄᖅ ᐃᑲᔪᕆᐊᒃᓴᖅ 
ᐊᓈᓇᑦᓯᐊᓐᓂ ᑭᖑᓪᓕᕐᒥ. ᐃᓚᖓ ᒥᑭᒐᖅᑐᖅᑲᐅᔭᕗᑦ  
ᐆᑦᑎᔪᖅ ᐅᑕᖅᑭᓪᓗᒋᑦ!
	 ᓂᕆᔭᕇᕋᑦᑕ, ᐸᔪᒃᑎᕆᓕᖅᑲᐅᔪᖓ ᓄᓇᖅᑲᑎᑦᑕ ᑐᐱᖏᓐᓄᑦ. 
ᖁᕕᐊᓇᖅᑐᐊᓘᖅᑲᐅᔪᖅ, ᒫᓐᓇᓕ ᑕᖃᐃᖅᓯᕆᐊᖃᓕᖅᐳᒍᒃ 
ᓯᓂᓪᓗᓄᒃ. 
	 ᖃᐅᒃᐸᑦ ᑎᑎᕋᓛᕆᕗᖓ!

ᐊᐃᖓᐃ,
ᒫᑯᓯᒥᑦ

ᔫᑕᓃᖓᐃ,

ᓱᓕ ᐊᐅᓪᓚᖅᓯᒪᔪᒍᑦ. ᓯᓂᒍᓐᓇᐃᓪᓕᒐᒪ, ᑐᐱᖅᐳᑦ ᕿᒪᒃᑕᕋ,  
ᑭᓯᐊᓂ ᐊᓈᓇᑦᓯᐊᕋ ᐊᓃᖅᑲᐅᖕᒥᔪᖅ.  
ᓯᓂᒍᓇᖅᑐᒃᓴᐅᓐᓂᖏᒻᒥᒻᒪᑦ. ᐋᕐᓗᖅᐳᒍᒃ ᐅᓪᓗᕆᐊᓄᑦ.
	 ᐅᖃᖅᑐᓂ, “ᖃᐅᔨᒪᕕᑦ, ᐃᕐᖑᑖᐲᒃ, ᐅᓪᓗᕆᐊᓂᒃ 
ᖃᐅᔨᒪᒐᓛᒃᑐᖓ.” ᐅᖃᖅᑐᓂ ᐊᖑᓇᓱᒃᑏᑦ ᐊᐅᓪᓛᓪᓘᓐᓃᑦ
ᐊᓐᓇᒃᑎᑕᐅᔪᓐᓇᓚᐅᕐᒪᑕ ᐅᓪᓗᕆᐊᓂᒃ ᓇᓃᒻᒪᖔᑕ ᐊᖏᕐᕋᒥᓄᑦ 
ᖃᐅᔨᒪᔪᑦ. “ᑕᐃᒪᐃᒻᒪᑦ,” ᐅᖃᖅᑐᓂ, “ᐅᑕᖅᑭᖃᑦᑕᕆᐊᖃᖅᐳᑎᑦ 
ᐊᖑᓇᓱᒋᐊᓛᕐᓂᕐᓂᑦ ᐅᓪᓗᕆᐊᑦ ᑕᑯᔪᓐᓇᖏᒃᑯᕕᒋᑦ.”
	 ᐅᐃᕐᖓᓕᖅᑐᖓ ᑕᒪᑐᒥᖓ ᐅᓂᒃᑲᐅᑎᔭᕇᖅᓯᒪᓕᖅᑎᓪᓗᓂᖓ.
	 ᓯᓂᑦᑎᐊᕐᓂᐊᖅᐳᑎᑦ!

ᒫᑯᓯᒥᑦ

33



ᔫᑕᓃᖓᐃ,

ᐅᐊᖏᓛᒃ, ᐅᐃᕐᖓᖅᑐᐊᓘᖅᑲᐅᔪᖓ ᓯᓂᑦᑎᐊᓚᐅᖏᓐᓇᒪ! 
ᑭᓯᐊᓂ ᕿᓚᖕᒥ ᐃᓕᑦᑎᓂᕋ ᐱᐅᓪᓚᕆᓚᐅᖅᑐᖅ. 
ᐃᖅᑯᒻᒪᖅᑲᐅᔪᖓ ᑏᓱᓐᓂᑯᓗᖕᒧᑦ ᐊᒻᒪ ᓂᖃᑐᑯᓗᖕᒧᑦ. 
ᓴᐃᓕᓇᖅᑐᐊᓘᖅᑲᐅᔪᖅ. ᐊᓈᓇᑦᓯᐊᖅ ᐃᖅᑯᒪᓕᕇᖅᑲᐅᔪᖅ! 
ᐊᓂᔮᖁᖅᑲᐅᒑᖓ ᓯᓚᒥᒃ ᓇᐅᑦᑎᖅᓱᕆᐊᖁᓪᓗᓂᖓ. 
ᑕᐃᒪᐃᖅᑲᐅᔪᖓ. ᐊᓂᔮᖅᑲᐅᔪᖓ ᕿᓚᖕᒧᓪᓗ ᐋᕐᓗᖅᑐᖓ ᓯᓚ 
ᖃᓄᐃᒻᒪᖕᒑᑦ ᖃᐅᔨᒋᐊᖅᑐᖓ ᓯᕿᓂᕐᓗ ᓇᑭᑦ ᓄᐃᒻᒪᖕᒑᑦ 
ᖃᐅᔨᒋᐊᖅᑐᖓ. ᐊᓈᓇᑦᓯᐊᕋ ᑕᑯᔭᓐᓂᒃ ᐅᖃᐅᑎᓪᓗᒍ 
ᖁᖓᑦᑐᓂᖓ.
	 ᐊᑖᑕᒐᓗ ᐱᓱᕋᕆᐊᕐᓂᐊᖅᑐᒍᒃ, ᑎᑎᕋᕐᕕᒋᓂᐊᖅᐸᒋᑦ 
ᐅᐊᑦᑎᐊᕈ!

ᒫᑯᓯᒥᑦ

ᔫᑕᓃᖓᐃ,

ᓂᐅᒃᑲᒃ ᓴᓐᓂᖅᑑᒃ ᐱᓱᕋᕐᓂᑰᒃ! ᐱᓱᕋᓚᐅᖅᑳᕐᓇᓄᒃ,  
ᐊᓈᓇᑦᓯᐊᕐᒪ ᐅᓂᒃᑲᐅᑎᖅᑲᐅᒑᖓ ᐃᔨᕋᐃᑦ ᒥᒃᓵᓄᑦ. ᐃᔨᕋᐃᑦ 
ᐆᒪᔪᖖᒍᕈᓐᓇᖅᑐᑦ ᖃᓄᐃᑦᑐᑐᐃᓐᓇᑦᑎᐊᖑᓗᑎᒃ. ᐃᓕᖕᓂᒃ 
ᒪᖓᑕᐃᓂᐊᕐᒪᑕ, ᐊᓯᔾᔨᕈᓐᓇᖅᑐᑦ ᐃᕝᕕᑦ ᐱᖃᑎᖓᐅᔮᓕᕐᓗᑎᒃ 
ᐃᓕᖕᓂᒃ ᒪᓕᒃᑎᑦᑎᓗᑎᒃ ᐊᕗᖕᒑᓗᒃ ᐊᓯᐅᓗᑎᑦ. ᐊᓈᓇᑦᓯᐊᕐᒪ 
ᐅᓂᒃᑲᐅᑎᖅᑲᐅᒑᖓ ᖃᐅᔨᒪᓛᕋᒪ ᐅᔾᔨᖅᓱᑦᑎᐊᕐᓗᖓᓗ 
ᐱᓱᕋᖅᓯᒪᓗᖓ!
	 ᓱᓕ ᐃᖃᓗᐃᑦ ᑭᖑᓂᖃᕆᔭᕋ, ᑭᓯᐊᓂ ᐸᖕᓂᖅᑑᖅ  
ᖁᕕᐊᒋᔭᕋ. ᐊᓈᓇᐃᑦ ᐅᖃᓚᐅᖅᐸ ᓂᐅᕐᕈᓛᕐᒪᖔᖅᐱᑦ 
ᐅᕙᑦᑎᓐᓄᑦ?

ᐊᐃᖓᐃ,
ᒫᑯᓯᒥᑦ

ᔫᑕᓃᖓᐃ,

ᐸᖕᓂᖅᑑᒧᑦ ᐅᑎᖅᑐᒍᑦ ᐊᐅᓪᓚᖅᓯᒪᓚᐅᖅᑐᑕ ᒫᓐᓇ! ᐃᑲᔪᖅᑲᐅᔭᕋ 
ᐊᓈᓇᑦᓯᐊᕋ ᐅᓯᖏᐊᖅᑎᓪᓗᒍ ᓄᓇᓯᐅᒻᒥᒃ ᐅᒥᐊᕐᒥᓪᓗ, ᐊᑖᑕᒐ 
ᐃᑲᔪᖅᑲᐅᒻᒥᔭᕋ ᐊᔾᔭᖅᑐᖅᑎᓪᓗᒍ ᐊᐅᓪᓚᖅᑐᖅᓯᐅᑎᑦᑎᓐᓂᒃ. 
	 ᐃᖅᑲᐅᒪᓚᐅᕐᒥᔭᕋ ᐃᑲᕐᕋᓂᒃ ᐱᖓᓱᓂᒃ ᐊᖅᑯᒻᒥᑦ 
ᕼᐋᑭᖖᒍᐊᓚᐅᖅᓯᒪᓂᕗᒃ. ᐃᖅᑲᐅᒪᕕᑦ ᖃᓄᑎᒋ 
ᑕᖃᓚᐅᖅᓯᒪᒐᓐᓄᒃ? ᑕᐃᒃᓱᒪᓂᐅᓚᐅᖅᓯᒪᔪᒥᒃ 
ᑕᖃᖅᑲᓂᖅᓴᐅᖅᑲᐅᔪᖓ ᐸᕐᓇᒃᐸᓪᓕᐊᓕᖅᑎᓪᓗᑕ.
	 ᐊᓈᓇᑦᓯᐊᕋ ᐃᑲᔪᕆᐊᖃᓕᕋᒃᑯ ᓂᖅᑎᐅᖅᑎᓪᓗᒍ ᐊᒻᒪ 
ᓴᓗᒻᒪᖅᓴᐃᑎᓪᓗᒍ. ᑎᑎᕋᕐᕕᒋᒃᑲᓐᓂᕐᓂᐊᖅᐸᒋᑦ ᐅᐊᑦᑎᐊᕈ.

ᐊᐃᖓᐃ,
ᒫᑯᓯᒥᑦ

ᔫᑕᓃᖕᒐᐃ,

ᐊᓈᓇᒪ ᐅᖃᐅᑎᕋᑖᕌᖓ ᐸᖕᓂᖅᑑᒨᕇᓛᓕᖅᑐᑎᒡᒎᖅ 
ᓂᐅᕐᕈᓗᑎᑦ! ᐊᑯᓂᒍᓱᐊᔪᖓ ᐱᖃᑎᑖᒃᑲ ᑭᒃᑰᓂᖏᓐᓂᒃ 
ᐅᖃᐅᑎᓛᕋᒃᑭᑦ. 
	 ᓯᕗᓪᓕᕐᒥ ᒫᓂ ᖁᕕᐊᒋᖏᓪᓚᕆᔪᔭᕋ, ᑭᓯᐊᓂ 
ᖁᕕᐊᒋᔮᓗᒋᓕᖅᑕᕋ ᐱᖃᑎᒋᓪᓗᒍ ᐊᓈᓇᑦᓯᐊᕋ. 
ᖃᐅᔨᒪᔪᕕᔾᔪᐊᕌᓗᒃ, ᖁᕕᐊᒋᓂᐊᖅᐸᓪᓚᐃᒻᒥᔭᑎᑦ ᐅᓂᒃᑳᖕᒋᑦ. 
ᑐᓵᓪᓗᒋᑦ ᐅᓂᒃᑳᖏᑦ ᖁᕕᐊᓇᕐᓂᖅᓴᐃᑦ ᐱᖖᒍᐊᕈᑎᓂᒃ. 
ᖁᕕᐊᑦᑐᖓ ᐃᑲᔪᖃᑦᑕᕋᒃᑯ ᐃᓕᑦᑎᓪᓗᖓᓗ ᖃᐅᔨᒪᔭᖏᓐᓂᒃ. 
ᑕᐃᒪᐃᓐᓂᐊᕐᒥᔪᑎᑦᑕᐅᖅ!

ᐊᐃᖓᐃ, 
ᒫᑯᓯᒥᑦ

ᓄᒃᑎᕐᓂᖅ ᐱᔭᕐᓂᖏᑦᑑᔪᓐᓇᖅᑐᖅ! ᒫᒃᑯᑦ ᐃᓚᒌᑦ ᓄᒃᑎᕆᐊᖃᕐᒪᑕ  
ᐊᓈᓇᑦᓯᐊᖓᑕ ᓄᓇᕋᓛᖓᓄᑦ, ᐱᖃᑎᖏᓐᓂᒡᓗ ᐅᖓᓕᖅᑐᓂ ᐃᖃᓗᖕᓃᑦᑐᓂᒃ. 

ᓱᔭᒃᓴᖅᑕᖃᖖᒋᓚᖅ ᑎᑎᕋᕐᓂᐅᑉ ᐊᓯᐊᓂ ᐱᖃᑎᒥᓄᑦ ᓄᓇᑐᖃᖓᓃᑦᑐᒧᑦ.

ᑭᓯᐊᓂ ᒫᒃ ᓈᓚᑉᐸᑦᑐᓂ ᐊᓈᓇᑦᓯᐊᖓᑕ ᐅᓂᒃᑳᖏᓐᓂᒃ, ᐃᓕᑦᑎᕗᖅ 
ᖁᕕᐊᓇᖅᑐᐊᓗᖕᓂᒃ ᓱᔭᐅᓲᓂᒃ ᓄᓇᑖᖅᑲᐅᖓᓂ!


